Ko Hoku
Famih

I-I-f‘_IlIIIl'i.. Lo -




Ko e pulusi he ta‘u 2021 ‘e he Potungaue Ako,
Puha Meili 1666, Uelingatoni 6140, Nu‘u Sila.
www.education.govt.nz

Ma‘u mafai ki he fakalea ‘o e tohi © Pule‘anga 2021
Ma‘u mafai ki he ta fakatataa © Pule‘anga 2021

Ma‘u kakato e totonu pulusi.

Ka ‘i ai ha faka‘eke‘eke pea fai ki he kautaha pulusi.

Ngaue ki he pulusi: Lift Education E Ta
Ongo ‘étita: Don Long mo Melenaite Taumoefolau
Tokotaha fokotu‘utu‘u fakatataa: Liz Tui Morris

ISBN 978 1 77690 010 7 (tohi paaki)
ISBN 978 1 77690 024 4 (tohi ‘initaneti)

Lava ke toe ‘ota ha ‘0 tohi mei he Ministry of Education Customer Services,

‘initaneti www.thechair.co.nz
‘imeili: orders@thechair.minedu.govt.nz
pe telefoni ta‘e totongi 0800 660 662.

Kataki ‘o hiki ‘a e fika 90010.

Ko Hoku
Famih

fa‘u ‘e
‘Ana Maui Taufe‘ulungaki

ta fakatata ‘e
Samuel Sakaria

Potungaue Akd



“‘A, Meleane!” Ko Tili eni hoku tokoua ‘oku tu‘u pé ‘o sio hifo kia au mo e mata
hoha‘ad. “Na‘a ku fafangu koé he na‘a ke héhé‘ia.”

Na‘e te‘eki ke u fu‘u ‘a lelei pea te‘eki ke mole katoa atu ‘a e me‘a na‘a ku misi
ki ai. “Kataki he‘eku faka‘aaki koé! Na‘a ku toe kaikaila he‘eku mohé?” ko ‘eku
‘eke angé ia.

Na‘e kamo ‘io mai ‘a Tili. Na‘a ne sio fakamama‘u mai kia au pea ne ‘eke mai,
“‘Oka ke fie talanoa mai ho‘o misi? ‘Okd ke manatu‘i ‘a e me‘a na‘a ke misi ki ai?”

Na‘a ku kuikui ke ‘oua te u sio ki ai. Na‘e ‘ikai te u fie manatu au ki ai. Ko e
me‘a mo‘oni pé ia, pea ko e taimi kotoa pé ‘oku ou kuikui ai, ‘oku ou toe sio loto
pé au ki he me‘a ko ia na‘e hoko totonu he ngaahi mahina kuo hili.

Na‘a ku sio holo he loki ‘okdl ma nofo ai mo Tili ‘o u fakakaukau ‘oku kehe ‘a
e me‘a kotoa. ‘Oku lahi ‘a Tili ‘ia au ‘aki ‘a e ta‘u ‘e taha. Ko ‘eku tamai Nu‘u Sila,
Teti Sione, na‘e ‘alu ange ki Tonga he hili ‘a e malolo ‘eku ongo matu‘a he peau
kuld mo e haveki homau ‘api ‘i Niuatoputapu, ‘o ‘omai au ke u nofo ‘i Nu‘u Sila.
Pea u hoko ai ko hono ‘Ofefine si‘isi‘i taha, ‘o ohi au ki he famili ‘o hangé ko e anga
faka-Tonga mo faka-Ha‘amoa. Na‘e mahino ‘aupito eni ki he‘eku fa‘@ Ha‘amoa he
na‘e malolo foki hono kainga he peau kula fakalilifu ko ia. ‘Oku ou nofo he ‘api ‘i
Mangere, ‘Okalani Saute, pea ‘oku tu‘u mavahe pé mei he kaunga‘api.

Ko homau famili ‘oku tuifio - ko ‘eku tamai ko e Tonga pea ko ‘eku fa‘eé ko
e Ha‘amoa. Ko e ngaahi famili ‘e ni‘ihi homau feitu‘t ‘oku fio pé mo kinautolu.
Hange ko e ngaahi famili Pasifika tokolahi, ‘oku ‘i ai homau kainga ‘oku mau
nofo. ‘I hoku famili, ‘oku mau nofo mo e fa‘é ‘eku tamai, Meleane Lupe, ‘oku ta‘u
valuua, ‘a ia ‘oku fakahingoa au ki ai. ‘Oku mau nofo foki mo Ngalu, ko hoku
kasini, mei Ha‘amoa. ‘Oku lolotonga ako ia he ‘univésiti.

Na‘a ku sio hake kia Tili pea u fanafana atu. “Oku ke fie fanongo mo‘oni ki ai?”

““‘Unu atu,” ko Tili mai ia. Na‘a ku nga‘unu ki he tafa‘aki mohenga ki he holisi
pea tokoto hifo ‘a Tili hoku tafa‘aki, ‘o fusi hake ‘a e kafd, ‘o kole mai ke u tala
ange pe ko e ha ‘oku ou fa‘a tangi ai he‘eku mohé. “Kapau pé ‘okU ke pehé ‘e
tokoni kia koe.”



Na‘a ku kuikui leva. Na‘e faka‘aaki au he
pongipongi ko ia ‘e ha fu‘u longoa‘a ‘o hangé ha
‘U‘ulu ‘o ha ngaahi misini motopaiki ‘e lautead.
Na‘a ku puna mei he mohenga ‘o lele ki tu‘a mo e
ilifia lahi. Na‘a ku sio takai holo mo e tetetete ke
vakai pe ko e longoa‘a mei fé, pea u sio atu ki he
me‘a fakailifia taha kué u sio mo fanongo ai. Ko e
fu‘u peau eni hangé ha fu‘u taua, ‘oku ma‘olunga
ange he nid, ‘oku vilo fakahangatonu mai pé
kiate au. ‘Oku hange ‘oku nifo ‘atad pé pea toe
ngungulu hangé ha fu‘u manu fekai. Na‘a ku ‘ilo
‘oku lolotonga fangota he hakau ‘eku tamai pea
ko ‘eku fa‘eé ‘oku lolotonga hu‘i ‘ene lou‘akau
kie na‘e tau ke fakahinehina he tafé he vaha‘a
‘0 e motu lahi, Niuatoputapu, mo e ki‘i motu ko
Hunganga. Ko hoku ongo tuonga‘ané, ‘a Sione
mo Palu, ‘ok( na ta‘u tahaua mo tahafa, ‘okd
na nofo naua ‘i Tongatapu ‘ia Séini, ko e tokoua
‘emau fa‘eé, ‘o ako kolisi ai.

Ko e p6 kimu‘a he‘emau kai efiafi, na‘a mau
talanoa ki he me‘a ‘e fai ‘e he‘eku ongo matu‘a
he pongipongi. Ko e me‘a ia na‘e ‘ikai ai ke ‘i ai ha
taha ‘i ‘api he‘eku ‘a haké.

Na‘a ku lele mate ke u mo‘ui ‘o t6 fo‘ohifo,
mahalo ko e maile nai ‘e taha ki loto fonua, ‘o

tangi pé mo fakatau ‘eku manava. Ko e ‘aho ia

na‘e mole ai ‘eku ongo matu‘a, he na‘a na tafia
fakatou‘osi. Ko e ngata ia ‘o ‘eku mo‘ui ‘e taha
kae kamata ‘a e mo‘ui fo‘ou he fonua mama‘o.




Ko hoku hingod ko Meleane Lupe. Ko hoku ta‘u hongofulu eni. Na‘a ku

lolotonga nofo mo ‘eku ongo matu‘a, ko Solo mo Niinia Tongia, he kolo lahi
ko ia ‘o Niuatoputapl. Na‘a ku lolotonga Kalasi 6 he Lautohi Pule‘anga ‘a
Hihifé. Na‘a mau nofo he fale papa ‘o ofi pé ki tahi. Ko e taimi ko é ‘oku ‘ikai

ke u ‘alu ai ki he akd, pe tokoni ki he‘eku ongo matu‘a, na‘a ku lahi nofo pé he
taimi ‘ah6 he matatahi. Ko e tuku pé ‘a e ako, ‘oku ou ‘i tahi ‘o po keviki pe ko
e fakasiosio he fanga ki‘i taputoputa, he mamaha ‘a e tahi, ha fanga ki‘i me‘a
mo‘ui te u ‘ilo ai. Na‘a ku sai‘ia ‘aupito he nofo he motu. Ka kuo liliu faka‘aufuli

‘eku mo‘ui he ‘osi ko ia ‘a e peau kula.

Na‘e fakafanongo fakamatoato ‘a Tili
ki he‘eku fakamatala ki he anga ‘o ‘eku
mo‘ui ‘i Tonga. Na‘e fa‘ele‘i pé ia mo tupu
hake ‘i Nu‘u Sila pea neongo kuo ‘eva tu‘o
taha ki Tonga pea tu‘o ua ki Ha‘amoa, ka
kuo te‘eki a‘u ia ki he motu ‘ema tamai,
he ko e taha ia ‘o e ngaahi motu mama‘o
taha he ‘Otu Tonga.

Mahalo na‘a ne fanongo pé ‘i hoku
le‘6 ‘a ‘eku fakama‘uma‘u ‘eku tangi
he‘eku talanoa ki he‘eku ongo matu‘a
‘i Niuatoputapd, he fai ko ia ‘eku
fakamatala. Na‘e ‘ikai ke ne foaki mai ha
fo‘i lea ka ne fa‘ufua pé au mo kuku ma‘u.
Pea ma mohe ai pé ‘oku lele noa‘ia pé
homa lo‘imata pea ma kei fa‘ufua pe.




Ko e taimi ko ia na‘e ‘omai ai au he‘eku teti Nu‘u Sila ke u hoko ko hono
‘ofefiné, na‘d ma puna mei Niuatoputapu he ki‘i vakapuna uta pasese pé ‘e toko
hongofulu. Ko e fuofua taimi ia ke u heka vakapuna ai pea na‘a ku ilifia he‘ene
‘u‘uld. Na‘e toe hange ia kia au ko e longoa‘a ‘a e peau kula.

Na‘e ala mai ‘eku tamai ‘o kuku atu hoku nima mo ne fakalotolahi mai,
“‘Oku sai pé ia, Meleane. Sio angé ki he ngaahi ‘a6 ‘enau fakaof6! ‘Oku nau
faka‘ofo‘ofa ‘aupito, ko ia?” Na‘a ku sio ki he ‘a6 mo e tahi ‘i lalo ‘aupito ‘oku
hangé hake ia ha fala ukamea ‘o ngalo ai ‘a e ilifia.

Ko e vakapuna na‘a ne ‘ave maua ki ‘Okalani na‘e lahi ange ia, ka na‘a ku kei
ongo‘i ilifia pé. Na‘a ku mei mohe pé au he puna houa e tolu ko ia. Na‘e tala mai
e he‘eku teti, he kamata pé ‘a e folad, “‘Oku ai ‘a e ngaahi katuni malie te ke lava
‘0 sio ai, kapau te ke fie sio ai.” Ka na‘e ‘ikai te u anga au he sio katuni, ko ia na‘e
‘ikai te u tokanga au ki ai. Na‘e ‘ikai foki te u fie kai. Na‘a ku feinga au ke u to‘a.

T

p ——_ 'I'l._u :

Ko ‘eku fa‘@ Ha‘amoa ‘a Easter, mo hoku tokoua ko Tili, na‘a na tali kimaua
he mala‘e vakapuna. Ko Tili ‘oku fakahingoa ia ki he tokoua ‘ene kui fefine ‘i
Ha‘amoa. Ko hoku famili Nu‘u Sila ‘oku nau lea faka-Tonga, faka-Ha‘amoa, mo
faka-Pilitania. ‘Oku toe mahino pé ka nautolu mo e ngaahi lea faka-Mauli ‘e
ni‘ihi. Na‘a ku ‘ohovale he lea faka-Tonga mai ‘eku fa‘é fo‘ol mo hoku tokoua.
Na‘a mau fe‘iloaki ‘o na kuku au mo ‘uma‘i pea pehé mai ‘e he‘eku mami, “‘Oku
mau fiefia ke talitali lelei koe ki Nu‘u Sila ni, Meleane. Ui au ko Mami pe ko Easter,
ha me‘a pé ‘oku ke fiemalie ki ai. Ko ho tokoua eni ko Tili. Na‘e ‘ikai kei fa‘a tatali
ke mo fe‘iloaki.”

Na‘e ala mai ‘a Tili ‘o puke atu hoku nima, ‘o taki atu au ki he tau‘anga
me‘alelé. Na‘e pehé mai ia, “Na‘e ‘ikai ke u lava ‘o mohe ‘anepd6. Na‘a ku fu‘u
fiefia. Na‘a ke fe‘iloaki mo hotau fanga tuonga‘ané ‘i Nuku‘alofa ho‘omo ‘omai?
‘Oku palomesi mai ‘a Teti te nau 0mai he Kilisimasi.”

Te‘eki ke u tali atd kuo pehé mai ‘a Mami Easter, “Tili, sio ki ho hala pea ‘oua
te ke fa‘a lea. Te ke fiu pé he talanoa ha‘atau a‘u ki ‘api.”

Na‘a ku oli‘ia ai - ‘i he founga lelei pé.

Ko ‘eku tamai, ‘a Sione, na‘a ne ‘omai au ki Nu‘u Sila ke
u “malu” ‘o hangeé ko ‘ene lal. Na‘a ne ‘ave hono ongo foha
ki Tonga ke ako ‘a e lea, anga fakafonua, mo e ‘ulungaanga
faka-Tonga. Na‘a ne tala mai ‘oku ‘ikai te ne fiema‘u ke
ngalo hoku famili ‘i Tonga. “Ka ko ho famili eni pea ‘oku ou
faka‘amu pé te ke lata pé mo fiefia he‘etau nof6.”

Na‘a ku kole ange kia Teti ke fakamatala mai angé ha
ngaahi me‘a ki he famili.

Na‘a ne tala mai, “‘Oku ‘i ai ho kainga ‘i Tonga, Nu‘u
Sila, ‘Aositelélia, mo ‘Amelika. Te ke fe‘iloaki mo e ni‘ihi
‘ia nautolu he Sapaté pea ‘i he fakataha fakafamili he ta‘u
kaha‘d ‘i ‘Amelika, te ke fe‘iloaki ai mo e tokolahi ‘o e famili
‘oku nau nofo he ngaahi feitu‘u kehekehe ‘i mamani. Ko e
fakahingoa au ki ho‘o kui, ko Sioné.”

Na‘a ku ki‘i ongo‘i mafana makehe. ‘I he‘eku tupu hake
‘i Niuatoputap(, na‘e ‘ikai ha‘aku fakakaukau ‘e taha te u
sio ‘i mamani lahi. Ka ko eni ‘oku fu‘u lahi fau ‘a e ngaahi
me‘a fakafiefia ke u fakatu‘amelie ki ai mo e fe‘iloaki mo e
kainga. He ‘ikai pé ha taimi te u nofo paea ai.

Ko ia ‘i ‘Okalanti, ‘oku mau 6 ki he lotd he pongipongi
Sapate kotoa pé. Hili ia, he efiafi, ‘oku mau 6 ‘o ‘a‘ahi ki
homau kainga Tonga mo Ha‘amoa. Ka na‘a mau talitali ‘a e
ni‘ihi ‘o nautolu ‘i hoku ‘uluaki Sapate ‘i ‘Okalani. Hangé ko
ia ‘i Tonga mo Ha‘amoa, ‘oku mau kai ‘umu, ‘o ta‘o ai ‘a e
‘ufi, talo, kape mo e lu sipi pe pulu masima. ‘I hoku ‘uluaki
Sapaté, na‘e ‘i ai foki mo ‘emau puaka tunu ‘e ua, pea na‘e
toko lahi ‘a e kainga na‘a nau ‘Omai mo e me‘atokoni ke
talitali‘aki au ki Nu‘u Sila. Na‘a ku ongo‘i hounga‘ia mo‘oni

he‘enau ‘ofa.

Pea ko hoku ‘aho ‘uluaki he akd - ko e ‘aho ia ‘o e ngaahi me‘a faka‘ohovale!

Na‘a ku ma mo tailiili, ka na‘e anga‘ofa ‘aupito ‘a e puleakd, Mrs Peterson.
‘Oku maheni lelei pé ia mo Mami Easter.

Ko ‘eku faiako he kalasi ako he lea ‘e u3, ‘a Mrs Tu‘inukuafe, na‘a ne talitali
fiefia au. “Malo e lelei, Meleane. Ko ho‘o faiako Kalasi 6 au. ‘Oku ke sai‘ia ange
ke u ui koe ko Meleane pe ko Lupe? ‘Oua te ke tokanga ki he ‘ikai ke ke fu‘u lava
lelei ‘o lea faka-Pilitania. Te mau ako‘i koe, ‘ikai ko ia, Sepi?”

Na‘a ku tala ange ‘oku ou sai‘ia ke ui au ko Meleane. Ko Sepi ‘oki ma kalasi
fakataha pea ‘oku tangutu pé hoku tafa‘aki. ‘Oki ne fakahinohino mai ‘a e
me‘a ke u fai. Ko ‘ene tamai ko e Tonga pea ko ‘ene fa‘eé ko e Ha‘amoa,

‘o hange pé ko al.

Na‘e fakafe‘iloaki au ‘e Tili mo Sepi ki hona ngaahi kaungame‘a. Na‘e ‘ikai
ke u ongo'‘i ko ha tokotaha fo‘ou au, he ‘oku tokolahi ‘aupito ‘a e fanau Pasifika
he ‘apiakd. Pea toe ‘i ai foki mo e fanau ako Palangi mo e Mauli, pea mei he
ngaahi matakali kehe pe.

‘Oku te‘eki ke fu‘u mahino ‘a e me‘a lahi he lea faka-Pilitania, koe‘uhi
‘oku mau toki kamata ako pé ‘a e lea faka-Pilitania he Ta‘u 4 i Tonga, ka ‘oku
ou fanongo pé mo siofi ‘a e anga ‘o e led mo e ngaahi me‘a ‘oku fai ‘e he
fanau kehé.

Ko e ‘aho na‘e toki ‘osi, na‘a ku pehé ange ai kia Tili, “‘Oku ou sai‘ia hotau
‘apiako. ‘Oku lahi ‘aupito ‘a e ngaahi me‘a fo‘ou ke u akd pea mo e toe tanaki mai
haku ngaahi kaume‘a fo‘ou.”

Na‘e kata ‘a Tili. ““Oku ou fiefia lahi au ke ‘i ai haku tokoua ke faka‘ali‘ali!”

Kud u ma‘u ha famili fo‘ou ke u ‘ofa ai. Ko ‘eku matu‘a na‘e ‘i Tonga te na nofo
ma‘u pé hoku loté. Ka ‘oku ou toe ‘ofa foki hoku famili Nu‘u Sila, ‘o tautautefito
ki hoku tokoua ko Tili, ‘a ia ‘ok( ne tokoni‘i au he‘eku lea faka-Ha‘amoa mo e
lea faka-Pilitania. Ko e me‘a lelei mo‘oni ‘a e nofo fakataha mo e kakai ‘oku nau
‘ofa‘i kita.

